
在一條偏僻的村莊，大農夫集團在附近開了一個農場後，當地的村民陸續生病，而一個養蜂場

老闆的蜜蜂也大量死亡。村民們紛紛到大農夫集團門外投訴，可惜敵不過由大農夫的兒子所帶

領的科學團隊的科學數據。村民們也自資聘請科學團隊來搜集證據，欲證明最近的一連串環境

問題都是出自大農夫集團。誰不知，科學團隊總監的父親正好就是大農夫。到底，這位科學總

監會為了科學的真相而大義滅親，還是為了父親的畢生產業而隠瞞包庇呢？ 

第一場：人病了，蜜蜂都也死了 

(大農夫集團大廈門外。大農夫、Michael、峰老闆、阿源、村長、曉南媽媽、曉南、麗姨姨、賢仔入) 

 

村長：               一定係你哋搞成咁嘅！ 

曉南媽媽：      無錯！一定係你哋！ 

大農夫：           我哋先嚟得嗰半年多啲，點會關我哋事呢？會唔會係有咩搞錯咗呀？ 

麗姨姨：           自從你哋嚟咗之後，我啲小朋友就成日唔係肚痛就發燒。 

Michael：          小朋友抵抗力弱就梗係多病痛㗎啦，畀多啲維他命佢哋食啦。 

麗姨姨：          以前佢哋好健康，唔駛食咩維他命㗎！ 

村長：               莫講話小朋友，連大人嘅身體都差咗。我以前，日日朝早五點上山晨運，氣都唔喘一

吓，而家，講多兩句嘢都無氣咁濟呀。 

大農夫：           你睇吓你啱啱幾好氣？邊有你講得咁誇張呀？ 

峰老闆：           仲有呀，我養蜜蜂養咗幾十年都好哋哋嘅，係呢半年開始先至無端端死吓又一隻，死

吓又一隻。 

大農夫：           蜜蜂就梗係會死㗎啦，有乜咁出奇呢？ 

阿源：               你而家即係話我老闆養得唔好啦！ 

大農夫：           我邊有咁講呢？ 

Michael：          大農夫想講嘅係，蜜蜂會死，係大自然嘅定律嚟㗎。係蜜蜂都會死㗎啦。 

大農夫：           咪係咯，我未嚟之前，你養嘅蜜蜂係唔會死嘅咩？係嘅話，我真係想買晒你啲蜜蜂畀

我個仔 Michael 攞嚟做研究。 

阿源：               你整死我哋啲蜜蜂，仲想攞佢哋嚟做研究？！ 

Michael：          唔識死嘅蜜蜂喎，佢哋嘅 DNA，話唔定可以攞嚟做長生不老藥添喎。 

大農夫：           嘩~~到時，就可以全部人類都唔駛死，個個都長生不老，全世界嘅人都要多謝你啲蜜

蜂呀！ 

村長：               你唔好打橫嚟講喎！明明就係你嚟到之後，我哋條村先會有事嘅！ 

曉南：               媽媽我又肚痛喇。 

村長：               嗱，係咪呢，話口未完，啲小朋友又肚痛喇。 

曉南媽媽：      忍多陣，好快就會返去。 

賢仔：               媽媽，我都有啲肚痛呀。 

麗姨姨：          吓？你都肚痛？ 

大農夫：          又會咁啱嘅，一個小朋友嗌完肚痛又到另一個，你哋係咪夾埋㗎？ 

阿源：              你唔好咁過份喎！你唔認都算啦，仲想話我哋夾埋嚟呃你。 

麗姨姨：          係呀，小朋友肚痛我做阿媽嘅會好開心咩？呃你嚟做乜呀？ 

大農夫：          你哋呢種人我都唔係第一次遇到㗎喇。你哋想做乜我會唔知咩。見我初嚟步到就誣衊

我話我整病你哋，又話我整死晒你哋啲蜜蜂，仲要特登走嚟我嘅辦公室嘈喧巴閉，搞

咁多嘢，都係想屈我賠償畀你哋之嘛！ 

峰老闆：           我哋幾時有講過要你賠償呀！我哋唔知你搞乜，總之你個農場開咗之後，我哋唔係病

就係死。 

大農夫：           乜而家有人死咩？ 

村長：               而家無。 

大農夫：           咁咪得囉？你哋嘈乜嘢呢？ 

曉南媽媽：      而家無啫，我個小朋友日日咁痾法，遲早會畀你累死都唔出奇呀。 

Michael：          日日？日日都肚痾？小朋友，我問你，你係咪真係日日都肚痾呀？ 

曉南：               吓？ 

曉南媽媽：      唔駛驚，答佢。 

曉南：               我今日有。 

Michael：          咁尋日呢？ 

曉南：               都有。 

Michael：          咁前日呢？ 

曉南：               前日… 

大農夫：           嗱，小朋友唔可以講大話㗎。你媽媽實有教你格。 

曉南：                無… 

Michael：          咁咪唔係日日囉。 

大農夫：           咁你呢？你又係咪日日都肚痾呀？ 

賢仔：               我好叻呀，我係今日先肚痾咋。 

大農夫：           你睇吓，細路哥都誠實過你。你哋呢班大人，講埋晒啲嘢全部都無憑無據嘅。 

曉南媽媽：       咁講嘢係咁㗎啦，邊有咁精準嘅啫。 

大農夫：           唔係講嘢就係咁，係亂講嘢先會係咁。 

Michael：          阿爸，唔好嘥時間同佢哋抝落去喇。嗱，呢度，係我哋大農夫農產業大集團嘅科學數

據，裏面有齊晒我哋耕種嘅方法、品質檢定嘅數據同報告。你哋自己攞返去慢慢睇，

就會知道我哋嘅成個生產程序都係安全可靠。 

大農夫：           返去啦，除非你哋都有份精準嘅科學報告，如果唔係，唔好再行近我哋嘅農場同辦公

大樓半步。有咩損失，我哋都一定追究到底。 

(大農夫和 Michael 離開) 

阿源：               豈有此理，真係惡人先告狀！ 

村長：               無辦法啦，咁我哋又真係攞唔到啲咩實質嘅證據出嚟。 

麗姨姨：           村長，你唔可以灰心㗎，你都放棄，我啲小朋友就無希望㗎喇。 

峰老闆：           係呀，連你都放棄，我啲蜜峰就死得不明不白㗎喇。 

村長：                既然係咁，我哋一於自己請一隊科學家嚟，幫我哋解決。 

麗姨姨、峰老闆、阿源：        好！！！ 

第二場：科學家團隊的發現 

(村會堂。峰老闆、阿源、村長、曉南媽媽、麗姨姨、Karen、Raymond、Joanne、Anna 入) 

 

Karen：             村長，今次嘅調查已經有結果喇。 

曉南媽媽：      點呀點呀？你一定要幫我哋呀！你知唔知我哋啲村民幾慘呀-- 

Raymond：       等等先。打斷咗你唔好意思。我哋好想幫你，但係我哋做科學嘅，講求客觀嘅數據同

事實。無論結果係點，我哋都唔會係特別偏「幫」任何一邊。 

峰老闆：           你係我哋出錢請返嚟㗎，你唔幫我哋打抵班衰人，我哋請你返嚟做乜呀？ 

Karen：               我哋受聘，係為大家揾出個真相。唔通你哋唔想知，你哋啲蜜蜂突然大量死亡嘅真正

原因？從而令你嘅生意回復正軌咩？唔通你哋唔想知，呢度啲大人同小朋友會突然之

間成日唔舒服嘅真正原因？從而大家揾到真正回復健康嘅解決方法？ 

麗姨姨：           想呀想呀！ 

Joanne：            希望大家請得我哋，亦都信任我哋。 

Anna：               我哋有我哋嘅專業操守，科學精神唔會容許我哋畀錢收賣。 

阿源：                嘥氣，你哋做科學嘅個個都「一擔擔」！淨係識得為錢！ 

村長：                唔好嘈！咁多村民冷靜啲先。我哋都未聽佢哋發表個調查報告，做乜事咁快又咁激

動？ 

Karen：               啱，大家都冷靜啲先，聽埋我哋報告咗先啦。我哋嘅副總監 Raymond 同埋佢嘅助理

Joanne、Anna 會同大家簡報今次嘅調查結果。 

Joanne：            先講蜜蜂死亡數量上升嘅原因先。我哋喺已死嘅蜜蜂身上，揾到過量嘅濃藥，超標接

近---- 

峰老闆：            嗱，我都話㗎喇！實係嗰班---- 

村長：                唔好嘈！再嘈趕你出去。 

Joanne：            我哋係已死嘅蜜蜂身上，揾到過量嘅濃藥，超標接近 30 倍。 

全部村民：       嘩~~~/有無搞錯呀！！/離晒譜㗎！ 

村長：                靜啲！靜啲！ 


